
JABATAN KEMAJUAN ISLAM MALAYSIA|

“ISLAM: AGAMA RAHMAT”
(14 DISEMBER 2018 / 6 RABI’UL AKHIR 1440)

SIDANG JUMAAT YANG DIRAHMATI ALLAH,

Pada hari Jumaat yang diberkati ini, saya berpesan kepada diri saya dan
sidang jemaah sekalian, marilah kita bertaqwa kepada Allah Ji& dengan
melaksanakan segala suruhan-Nya dan meninggalkan segala larangan-Nya.
Mudah-mudahan kita menikmati rahmat dan keberkatan hidup serta berbahagia
di dunia dan di akhirat. Mimbar hari ini akan membicarakan khutbah berkenaan
“Islam: Agama Rahmat” yang mengharamkan sebarang bentuk kezaliman dan

penganiayaan ke atas seluruh makhluk sama ada manusia, haiwan, alam sekitar
dan makhluk-makhluk Allah dés yang lain sebagai mana hadis qudsi yang
diriwayatkan oleh Imam Muslim bahawa Allah X+ perfirman melalui sabda
Rasulullah 3 ;

Mafhumnya: “Wahai hamba-Ku, Aku telah haramkan bagiku kezaliman dan
Aku juga telah jadikannya haram dalam kalangan kamu. Maka janganlah
kamu saling berbuat zalim”



SIDANG JUMAAT YANG DIKASIHI,

Islam agama rahmat, justeru Islam melarang mana-mana pihak bertindak
menyiksa dan menggunakan pelbagai jenis hukuman dan layanan yang boleh
dikategorikan sebagai zalim, tidak berperikemanusiaan dan mengaibkan orang
lain sekali pun dalam kalangan tertuduh dan pesalah dari aspek undang-undang.
Sama ada secara sembunyi atau terang-terangan, sama ada secara fizikal atau
psikologi yang boleh memudaratkan manusia. Bagi mereka yang bertindak
sedemikian pastinya dimurkai Allah J&+ dan beroleh azab yang berat sebagai

mana firman-Nya menerusi surah al-Syura, ayat 42:

Bermaksud: “Sesungguhnya jalan (untuk menyalahkan) hanyalah terhadap
orang-orang yang melakukan kezaliman kepada manusia dan bermaharajalela
di muka bumi dengan tiada sebarang alasan yang benar. Mereka itulah orang-
orang yang beroleh azab seksa yang tidak berperi sakitnya.”

Dengan itu, Islam menuntut agar kita membasmi segala bentuk kezaliman
dan berusaha membantu golongan yang dizalimi dengan memberi perlindungan
sewajarnya. Begitu juga perhatian dan bimbingan perlu diberikan kepada
golongan zalim agar mereka berubah ke arah yang lebih baik. Imam al-Bukhari
meriwayatkan hadis daripada Anas bin Malik & bahawa Rasulullah *%

bersabda:

Mafhumnya: “Bantulah saudara kamu yang zalim atau yang dizalimi. Para
sahabat bertanya: Wahai Rasulullah, kami memahami tentang membantu
golongan yang dizalimi, namun bagaimana pula kami hendak membantu
golongan yang zalim? Baginda bersabda: Kamu menarik tangannya (agar tidak
melakukan kezaliman).”

Jelaslah di sini selain membantu golongan yang dizalimi, kita juga dituntut

membantu golongan yang zalim dengan menghalang mereka daripada



melakukan kezaliman agar terpelihara daripada azab Allah Jas Ingatlah,
bahawa setiap muslim khususnya dalam kalangan pemimpin dan pihak berkuasa
adalah bertanggungjawab untuk bertindak secara adil dan saksama serta
menghalang kezaliman agar tidak terus berleluasa. Membiarkan kezaliman

bermaharajalela pasti akan meruntuhkan tamadun dan kesejahteraan hidup

manusia yang akhirnya mengundang malapetaka daripada Allah Jas

SIDANG JUMAAT YANG BERBAHAGIA,

Islam adalah agama persamaan dan keadilan. Allah Jé+ persifat adil dan
cintakan keadilan serta kasihkan orang yang bersifat adil. Antara asas yang
sangat ditekankan dalam syariat Islam adalah prinsip keadilan kepada semua
manusia. Imam al-Mawardi menyifatkan keadilan sebagai memiliki sifat benar,
terjamin keimanan, terpelihara daripada sesuatu yang haram, tenang ketika

marah serta sentiasa menjaga maruah dalam urusan agama dan dunia.

Islam adalah agama yang menganjurkan keadilan di mana prinsip keadilan
itu juga seharusnya mencakupi semua bidang termasuk ekonomi, sosial, politik,
budaya dan lain-lain. Menegakkan keadilan akan terciptalah kebaikan kepada
sesiapa sahaja, manakala pelanggaran terhadapnya dan perlakuan zalim akan
mengakibatkan musibah. Keadilan juga termasuk dalam akhlak Islam yang
mesti diamalkan dalam semua aspek kehidupan dan kepada semua manusia

meliputi sahabat dan musuh. Sekiranya ia dipinggirkan, maka dianggap satu

dosa dan kesalahan di sisi Allah d&%.

Konsep keadilan dalam Islam ini perlu ditonjolkan dalam setiap
perhubungan, antara pemimpin dan rakyat, orang kaya dan miskin, suami dan

isteri, mahupun ibu bapa dan anak-anak, malah terhadap pesalah sekalipun.

Firman Allah &% menerusi surah al-Nisa® ayat 58:

Bermaksud: “Sesungguhnya Allah menyuruh kamu supaya menyerahkan segala
jenis amanah kepada ahlinya (yang berhak menerimanya), dan apabila kamu
menjalankan hukum di antara manusia, (Allah menyuruh) kamu menghukum
dengan adil. Sesungguhnya Allah dengan (suruhanNya) itu memberi pengajaran
yang sebaik-baiknya kepada kamu. Sesungguhnya Allah sentiasa Mendengar,
lagi sentiasa Melihat.”

Oleh itu, apabila keadilan ditegakkan dalam semua lapangan kehidupan,
maka akan terjaminlah keamanan dan ketenteraman dalam keluarga, masyarakat
dan negara. Sifat dan tabiat yang adil mencerminkan kesempurnaan akal dan
akhlak yang menjanjikan kebahagiaan hakiki. Kedudukan adil bagi seorang
manusia menurut pandangan Islam ditentukan oleh tahap ketakwaan yang
merupakan hasil dari ketinggian ilmu dan akhlaknya, bukan berdasarkan

keturunan, kekayaan mahupun kekuasaan.

Islam menuntut kita menjadi muslim yang adil, mencintai keadilan dan
menyeru kepada norma-norma akhlak mulia, biarpun berhadapan dengan bukan
Muslim. Keadilan dalam Islam menjamin kestabilan dan pembangunan umat
manusia secara keseluruhannya. Sejarah telah membuktikan, apabila Islam
membawa idea tentang keadilan dalam masyarakat jahiliah Mekah, maka
mereka yang dahulunya hidup berpecah belah dan saling bermusuhan menjadi

bersatu padu dan saling berkasih sayang.

Teladan terbaik aplikasi keadilan dalam Islam dapat dilihat melalui zaman
pemerintahan Rasulullah % yang tidak pernah menindas dan menganiaya
mana-mana pihak. Bahkan Baginda *2: didekati dan dikasihi oleh semua
pengikutnya tanpa mengira bangsa dan agama. Imam al-Tabarany meriwayatkan

daripada Abu Musa al-Asy’ary # bahawa Rasulullah %5 bersabda:

Mafhumnya: “Tidak akan sempurna iman sehingga kamu saling mengasihi
(menyayangi) satu sama lain. Sahabat berkata: Wahai Rasulullah, kami
semuanya sudah saling mengasihi. Rasulullah barsabda: Sesungguhnya kasih

sayang itu bukan hanya dalam kalangan kamu saja tetapi kasih sayang
terhadap seluruh umat manusia umumnya.”

SIDANG JUMAAT YANG DIKASIHI,

Mengakhiri khutbah pada hari ini, mimbar mengajak sidang jemaah
sekalian agar bersama-sama menghayati intipati khutbah, bahawa Islam adalah
agama rahmat yang menjamin hak dan keadilan setiap lapisan masyarakat tanpa
diskriminasi dan penganiayaan terhadap sesiapa. Justeru, menjadi kewajipan kita
sebagai khalifah dan umat terbaik untuk menterjemahkan konsep rahmat Islam

dalam menjalani kehidupan seharian dengan berlaku adil menurut ketetapan

syariat Islam. Firman Allah 45 menerusi surah al-A’raf, ayat: 56:

Maksudnya: “Dan janganlah kamu berbuat kerosakan di bumi sesudah Allah
menyediakan segala yang membawa kebaikan padanya, dan berdoalah kepada-
Nya dengan perasaan bimbang (kalau-kalau tidak diterima) dan juga dengan
perasaan terlalu mengharapkan (supaya makbul). Sesungguhnya rahmat Allah
itu dekat kepada orang-orang yang memperbaiki amalannya.”

KHUTBAH KEDUA

“Sesungguhnya Allah dan Malaikat-Nya bersalawat kepada Nabi; wahai orang
yang Dberiman, bersalawatlah kamu kepadanya serta mohonkanlah
kesejahteraan dengan sepenuh penghormatan.”

Ya Allah, Ya Tuhan Kami, Kami memohon agar dengan rahmat dan
perlindungan-Mu, Negara kami ini dan seluruh rakyatnya dikekalkan dalam

keamanan dan kesejahteraan,

Tanamkanlah rasa kasih sayang diantara kami,kekalkanllah perpaduan dalam
kalangan kami, semoga dengannya kami sentiasa hidup aman damai, makmur

dan selamat sepanjang zaman.

